NI STIDA NI SRAMA

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Braćo moja u Dini Islamu! Govoreći o imanu naš Pejgamber, s.a.v.s., je rekao: ''Iman se sastoji od sedamdeset i nekoliko dijelova (ili šezdeset i nekoliko dijelova). Najbolji od njih jesu riječi 'la ilahe illallah', a zadnji dio jeste uklanjanje sa puta onoga što smeta ljudima. A i stid je dio imana!'' (Muttefekun alejhi)
Braćo! Mnogi ljudi miješaju riječi stid i sram, iako one imaju različita značenja. Mi smo puno puta čuli izraze poput: ''Ma sramota me od ljudi da uradim to i to.'' ili ''Hajd bujrum, nemoj se stiditi!'' i tome slično. Međutim, šta je stid a šta je sram? To su dvije vrste osjećaja koje nas sprečavaju da činimo neka djela, nebitno da li su ona dobra ili loša. 
Kada je u pitanju stid, Poslanik, s.a.v.s., je rekao da on donosi samo dobro. Naime, on je u dobroj mjeri vezan za takvaluk (svijest o Bogu) i zato čovjek koji ima stida mnoge stvari ne čini, jer je svjestan da ga Dragi Allah vidi, pa zato ne želi da razočara svoga Gospodara. A što se tiče srama, on je vezan za mišljenje i zadovoljstvo ljudi, pa zato čovjek koji ima srama mnoge stvari ne čini, jer se boji šta će mu ljudi reći. Čovjek koji ima stida, ima i srama. On i u tajnosti i u javnosti pazi na Allahov hatar. Međutim, neki ljudi imaju srama, ali nemaju stida. Oni se javno suzdržavaju da čine neka djela, ali ih u tajnosti ipak čine. Zato je Poslanik, s.a.v.s., rekao da je stid dio imana, a ne sram.
Braćo! Najvažniji zadatak Allahu najbližeg meleka Džibrila jeste da poslanicima dostavlja objave od njihovog Gospodara. Zato je Muhammed, s.a.v.s., sa pravom upitao Džibrila da li će on ponovo dolaziti na zemlju i kada se završi poslanička misija. Džibril mu je rekao da će doći još deset puta kako bi sa zemlje podigao deset stvari. Prva od tih deset jeste stid. Danas, nažalost, ima vrlo malo ili skoro nimalo stidnih ljudi. S druge strane, puno ima onih koji nemaju ni stida ni srama.
Kada smo u prethodnim hutbama govorili o tome kako treba da čuvamo svoju vjeru i da se držimo njenih propisa, da budemo muslimani na svakom mjestu i u svakom vremenu, ispustio sam da kažem jednu vrlo važnu rečenicu: ''Nemojte se sramiti svoje vjere, već budite ponosni što nosite bajrak (zastavu) Islama, jedine vjere, kojom je Uzvišeni Allah zadovoljan!''
Zašto je to važno? I radi Allahovog zadovoljstva i radi našeg samopouzdanja, a i radi poštovanja od strane nemuslimana. Naime, dobio sam informaciju da su ovih dana neki naši ljudi u svojim firmama na rožićnim večerama jeli krmetinu i pili alkohol, iako su mogli da jedu teletinu ili, pak, vegetarijansku hranu i da piju sokove. Je 'l oni misle da će ih zbog toga šefovi više voljeti i poštovati? Je 'l možda misle da će time napakostiti Islamu i muslimanima? Je 'l možda misle da će tako dokazati da su oni bolji ljudi od drugih i da su bolji austrijanci od drugih naturalizovanih auslendera (stranaca)? Je 'l možda misle da ih Allah nije vidio i da neće pred Njim za to odgovarati?
Allaha mi Dragog, ako tako misle, grdno se varaju! Posljedice svojih nedjela će sigurno osjetiti, prije ili kasnije, i zato ih pozivam da prestanu sa tim nedjelima i da se pokaju dok još imaju prilike i vremena za to.
S tim u vezi vas podsjećam da nam je Uzvišeni Allah dopustio da jedemo hranu kršćana i jevreja, odnosno, da idemo kod njih na večeru i da jedemo ono što oni zakolju. Međutim, On je iz te hrane napravio izuzetak, pa je tako na četiri mjesta u Kur'anu mahsuz spomenuo i zabranio krmetinu. Isto tako, On je u potpunosti zabranio alkoholna pića, bez obzira kako se ona zvala i koliko procenata ili čak promila alkohola u njima bilo. S tim u vezi vas upozoravam da ne postoji hemijski proces koji od piva može napraviti bezalkoholno pivo. Dakle, i u pivu u kome piše 0,0 % alkohola ipak ima nekoliko promila, odnosno, kapi alkohola, što ga čini zabranjenim i prljavim, baš kao što to čini i kap mokraće kada upadne u čistu vodu. Ko može to da pije?
Također, upozoravam i pozivam one roditelje koji svoju djecu šalju na višednevne ekskurzije (Skiwoche, Salzburgwoche, Wienwoche...) da učiteljima navrijeme sugerišu šta njihova djeca smiju jesti i piti, a šta ne. Neka nam, za naše dobro i dobro naših familija, uvijek na umu bude sljedeći hadis našeg Poslanika, s.a.v.s., sa kojim ćemo završiti današnju hutbu.

Naime, jednom prilikom je Sa'd ibn Ebi Vekkas, r.a., rekao: ''Allahov Poslaniče, prouči dovu Allahu da me učini od onih kojima se On odaziva u dovama!'', pa je Poslanik, a.s., rekao: ''Sa'de, pazi da ti hrana bude halal i bit ćeš od onih kojima se dova prima! Tako mi Onoga u čijoj ruci je Muhammedova duša, koji god čovjek unese zalogaj harama u svoju utrobu, četrdeset dana mu Allah neće primiti djela, i svaki čovjek koji odraste na haramu preči je da gori u vatri.'' (Taberani)
Molim Dragog Allaha da nam podari korisno znanje i halal nafaku, te da nas uputi na djela kojima će On biti zadovoljan. Amin.
